
Illum, il-Ġimgħa, it-tlettax ta’ Ġunju elfejn ħamsa u għoxrin, bħala parti mill-proġett 
Filigrana tal-Arkivji tal-Katidral, miegħi għandi l-Professur Denis De Lucca. Jiena Mario 
Gauci ser inkun l-intervistatur ta’ din l-intervista.  

Mario Gauci: Denis, Bonġu. 

Denis De Lucca: Bonġu. 

MG: Mela, tfulitek, trobbija, familja, skola primarja u sekondarja u l-ewwel ispirazzjoni 
għall-imħabba lejn l-arkitettura. 

DD: Mela, tfuliti, għadda ħafna żmien! Mela, jiena twelidt il-Għargħur għax il-papà tiegħi 
kien tabib tad-distrett tal-Għargħur u allura aħna, bħala familja, konna qed noqogħdu l-
Għargħur dak iż-żmien. Issa, bħala edukazzjoni, wara l-primarja għand is-sorijiet Ħal 
Balzan, jiena kont mort San Alwiġi u bqajt hemm tul is-sekondarja kollha. Imbagħad wara, 
il-Junior College, u mill-Junior College għall-Università, fejn jiena dħalt l-Università biex 
nistudja l-arkitettura fi żminijiet li kienu ferm differenti mil-lum.  

MG: Imma x’kienet in-namra, l-arkitettura, l-imħabba għall-arkitettura? Kien hemm xi 
ħadd fil-familja li kien perit jew kellu mħabba? 

DD: Le, le. Però l-arkitettura minn dejjem kienet taffaxxinani għax kienet marbuta ħafna 
ma’, pereżempju, mal-arkeoloġija, għax l-arkeoloġija kienet tinteressani ħafna meta kont 
żgħir. Apparti minn hemm, l-arkitettura kellha żewġ aspetti tagħha illi minn dejjem kienu 
jaffaxxinawni. L-ewwel nett, il-kreattività, għax huwa oġġett kreattiv naturalment, 
partikularment, meta inti tkun qed tipprattika ta’ perit, imma mbagħad hemm aspett 
ieħor tal-arkitettura li hija l-istorja twila tal-arkitettura, mill-qedem, voldieri qed nitkellmu 
fuq l-istorja tal-arkitettura illi wkoll kien suġġett li niftakar li kont naqra ħafna fuqu dak iż-
żmien, u allura xtaqt nipprofondixxi n-knowledge tiegħi fuq l-istorja tal-arkitettura. Issa 
dak iż-żmien, kien hawn il-Professur Quentin Hughes hawn Malta, li kien minn Liverpool. 
Dak iż-żmien, u għadha, Liverpool kienet waħda mill-aqwa skejjel tal-arkitettura, sewwa, 
mil-lat ta’ tagħlim u partikularment mil-lat ta’ riċerka. U Quentin Hughes, meta jiena dħalt 
l-Università, mill-ewwel induna illi jiena kelli xeħta biex nistudja l-istorja tal-arkitettura. 
Hu kien famuż dan, kiteb ktieb fil-fatt, Building of Malta, li kien l-ewwel ktieb li ra Malta 
mill-punto di vista, mill-istorja tal-arkitettura. Kien ktieb verament interessanti. U apparti 
minn hekk, kiteb ħafna aktar kotba u ġie Malta ma’ ħafna lekċerers u rriformaw, ikkreaw 
id-Dipartment tal-Arkitettura.  

MG: Eżatt, x’kien jikkonsisti d-Dipartiment meta dħalt inti fis-sebgħinijiet. X’kien id-
Dipartiment? Mhux bħal-lum... 

DD: Id-Dipartiment kellu laqam ‘RUMDA’, kien Royal University of Malta, għax dak iż-
żmien kien Royal University of Malta, Department of Architecture, RUMDA, in short. U d-
Dipartment, dak iż-żmien, kien jikkonsisti f’żewġ fergħat importanti: naturalment ix-



xogħol kollu ta’ arkitett mhux perit, arkitett għax il-kunċett ta’ perit attwalment kien imur 
kontra l-filosofija ta’ dan id-Dipartiment tal-Arkitettura bħalma kien dak iż-żmien l-
Ingilterra, li l-arkitettura u l-inġinerija kienu żewġ dixxiplini differenti. U anke Quentin 
Hughes ried jagħmel riforma hawn Malta fejn ikun hawn nies speċjalizzati fl-arkitettura li 
aħna nsejħulhom arkitetti. U fost is-suġġetti importanti għall-arkitetti kienet l-istorja tal-
arkitettura, apparti mid-disinn. U dawn kienu ż-żewġ sisien tad-Dipartiment tal-
Arkitettura. Id-disinn ta’ proġetti arkitettoniċi u l-istorja, naturalment fuq bażi 
internazzjonali tal-arkitettura. Nibdew mill-qedem u naturalment nispiċċaw fil-preżent 
ta’ dak iż-żmien. Voldieri konna, dak iż-żmien, fin-nineteen, late nineteen sixtees, 
nineteen seventees.  

MG: Jiġifieri Hughes, għalkemm ma kienx ġej mill-iskola tal-arkitettura Taljana jew 
Spanjola, kien ġej minn Liverpool. 

DD: Nordika. 

MG: North, l-iskola tal-arkittettura Brittanika, Sassonika, jiġifieri, skola differenti, xorta 
fehem, xorta għamel, kif taqbad tgħid, ħa inizjattiva biex, għall-ewwel darba, sirna 
konoxxenti lejn l-arkitettura Mediterranja, kienet challenge naħseb għalih.  

DD: L-arkitettura Mediterranja kienet fergħa inġenerali tal-istorja tal-arkitettura 
speċjalment fil-bidu nett. L-istorja tal-arkitettura bdiet fil-Mediterran. Għandna l-Eġittu, 
għandna l-Greċja, Ruma, naturalment, voldieri, l-arkitettura propjament bdiet bħala 
suġġett interessanti fil-Mediterran, fl-area tal-Mediterran u niftakar illi aħna, il-lekċers li 
kien ikollna fuq l-arkitettura kienu jibdew minn hemm u anke l-kotba li kienu jħeġġuna 
biex naqraw, kienu kkonċernati mal-istorja tal-arkitettura tal-Mediterran.  

MG: Għalliem jew professur li ispiralek il-filosofija għall-apprezzament urbanistiku 
arkitettoniku. 

DD: Iva  

MG: Huwa Hughes? 

DD: Iva, ovvjament. Wara li ggradwajt, niftakar fin-nineteen seventy six, kont ġejt 
appuntat bħala qisu research assistant fl-Università. Dak iż-żmien, Quentin Hughes kien 
ġa telaq, mar lura Liverpool, però bqajna f’kuntatt. U minn dejjem kien iħeġġiġni biex jiena 
nagħmel dottorat fl-istorja tal-arkitettura biex, fl-aħħar, wasalt biex nagħmlu. Kien 
għadda ċertu żmien, u għamiltu Liverpool, fl-iskola tal-arkitettura ta’ Liverpool. Però 
għad-domanda li għadek kif għamiltli, jiena fit-tagħlim kont ngħallem żewġ suġġetti fl-
Università. Wara li kont research assistant, imbagħad bdejt nitla’ t-taraġ kollu sakemm fl-
aħħar naturalment tawni l-professorat. Jiena, it-tagħlim tal-arkitettura, kont iffukat fuq 
żewġ sisien. L-ewwel nett, it-tagħlim tad-disinn tal-arkitettura però wkoll it-tagħlim tal-
istorja tal-arkitettura, però f’mod li għadni bħalissa qed noperaha, interdixxiplinarju. 
Mhux l-arkitettura waħedha, maqtugħa minn kollox, imma l-arkitettura f’kuntest ta’ x’kien 



qed jiġri dak iż-żmien, naturalment, fl-ambitu tal-istorja tal-arkitettura, x’kien. Apparti 
minn hekk, il-mod kif l-arkitettura dejjem kienet relatata għall-esiġenzi differenti li nbidlu 
matul iż-żminijiet, u attwalment dan l-approach interdixxiplinarju kien jinteressani ħafna. 
L-ewwel nett, imħabba l-fatt illi l-lekċers ma jkunux monotoni, ma jkunux lekċers fejn l-
istudenti, fl-aħħar, ikollhom idea mhux biss tas-sekwenza tal-arkitettura imma x’kien qed 
jiġri fi żminijiet differenti u għaliex kien hemm ċertu enfasi fuq ċertu partijiet tal-
arkitettura, pereżempju l-arkitettura militari bħalma għandna eżempji hawn Malta, li 
kienet ġiet relatata mal-gwerra. U allura, naturalment, dan l-approach interdixxiplinarju, 
imbagħad, niftakar kont irfinajtu meta sar, ġie mwaqqaf dan l-International Institute for 
Baroque Studies.  

MG: Tajjeb, mela fl-1982 ġejt ingaġġat mill-Università ta’ Malta bħala lettur fid-
Dipartiment tal-Istudji tal-Fakultà tal-Arkitettura, illum sar Faculty of the Build 
Environment. Qabelxejn, għaliex norbtu ż-żewġ dixxiplini flimkien, l-arkitettura u l-
inġinerija?  

DD: Minħabba l-fatt illi t-tradizzjoni hawn Malta dejjem kienet tal-perit. Issa l-‘perit’ hija 
kelma Taljana ġejja mill-kelma ‘perito’ li tfisser espert f’dak kollu li għadu x’jaqsam mal-
bini. U l-Kavallieri infurzawh dan il-kunċett, hawn Malta, voldieri qed immorru lura ħafna 
żmien, minħabba l-fatt illi l-Kavallieri kellhom sistema illi, meta jkun hemm proġetti 
ġodda ta’ ċertu kalibru; pereżempju bħall-proġetti fil-Belt Valletta, il-belt il-ġdida 
tagħhom; kienu jġibu arkitetti ta’ ċertu kalibru minn barra. U l-periti Maltin kienu, imħabba 
l-fatt li kienu jifhmu ħafna fil-ġebla lokali, kienu jgħinu ’l dawn l-arkitetti li kienu jiġu minn 
barra biex jimplimentaw id-disinni tagħhom u naturalment jibnuhom fl-aħħar fl-ambjent 
fejn kienu meħtieġa. Issa dan kien iservi wkoll għal dak li ngħidulu ‘town planning’. 
Pereżempju meta l-Kavallieri ġew biex itellgħu l-Belt Valletta wara l-Assedju, ġabu arkitett 
minn barra, propjament il-Papa ġabilhom arkitett minn barra, Laparelli, u Laparelli kellu 
periti Maltin biex jgħinuh jimplimenta l-ideat tiegħu, fosthom Ġlormu Cassar. Però kien 
hemm iktar. U allura, naturalment, hemm, kunċett ta’ perit baqa’ enkerjat (sic.) hawn 
Malta. Fl-istorja hawn Malta sar sinonimu mal-istorja tal-arkitettura ta’ Malta.  

MG: Inti kont ukoll Kap tad-Dipartiment u Dekan tal-Fakultà. X’responsabilitajiet iġorru 
magħhom dawn l-irwoli importanti li kellek? 

DD: Ir-responsabilitajiet ħa tarahom ħafna bħala t-tip responsabilitajiet tal-lum fejn 
naturalment l-ikbar responsabilità hijaa l-Kap tad-Dipartiment u d-Dekan tal-Fakultà dak 
iż-żmien, il-Fakultà tal-Arkitettura u Inġinerija Ċivili, u llum Faculty of the Built 
Environment. L-irwol primarjament ta’ Dekan u Kap ta’ Dipartiment huwa li jagħti filosofija 
ta’ meta jkun f’dawn il-pożizzjonijiet. Issa, din dejjem kienet xi ħaġa diffiċli għax hawn 
Malta, naturalment minħabba dan il-hang-up li għandna fuq il-perit, il-filosofija dejjem 
kienet fuq il-perit li issa ġiet espanduta attwalment, espanduta fis-sens illi bħalissa, 
pereżempju, jekk inti tkun gradwat tal-Faculty of the Built Environment, inti għandek 
oqsma pereżempju l-arkitettura, l-inġinerija strutturali, l-inġinerija ċivili, fejn inti tista’ 



tispeċjalizza fl-aħħar sentejn u naturalment tkun inti speċjalizzat f’waħda minn dawn il-
qasam. Naturalment din kienet differenti ħafna mill-mod kif kont mgħallem jiena. Għax 
jiena naturalment, meta tikkonċerna fuq l-ambjent mibni, għalija dan ifisser arkitettura. 
U hemm ‘town planning’ u s-suġġetti kollha l-oħra, ngħidulhom is-suġġetti tal-istruttura 
u l-inġinerija, kienu s-suġġetti li jippermettu illi dak li tikkrea arkitettorikament isir realtà. 
Però, illum il-ġurnata hemm ċertu divorżju fejn, pereżempju, bniedem illi jispeċjalizza fl-
arkitettura ċivili, jista’ ma jkun qatt tgħallem xejn fuq l-istorja Rinaxximentali, pereżempju, 
li qed jiġri llum. Il-fatt li n-numru ta’ studenti, mhux fil-Fakultà tagħna biss anke 
f’fakultajiet oħra fi storja ta’ kultura u storja ta’ arkitettura, qegħdin jonqsu, hija xi ħaġa 
ħasra. Għaliex? Għax l-istorja tal-arkitettura tgħallmek fuq il-filosofija tal-ġmiel żvilluppat 
mill-bini tal-qedem, fir-Rinaxximentali, il-Barokk, partikolarment, li naturalment huwa l-
ambjent li mdawrin kullimkien bih.  

MG: Ġej għaliha. Fl-1996 kont wieħed, jew inti waqqaft l-Istudji tal-Barokk tal-Università 
ta’ Malta, imma mingħalija kien hemm Fr Peter ukoll. 

DD: Eżattament.  

MG: X’kienet din il-ħolma u t-trasformazzjoni tal-kors tant intensiv, li jiena wara kollox 
studjajt miegħek, li jagħti xenarju sħiħ tal-aspetti kollha relatati mas-sekli sittax, sbatax u 
nofs is-sekli tmintax? Xjenza, mediċina, issa mhux l-arkitettura biss, letteratura, 
filosofija, mużika, puttura u sintendi arkitettura urbanistika, militari u ekkleżjastika.  

DD: Eżattament, jiena meta dħalt f’din l-intrapriża tal-Institute for the Baroque Studies, 
International Institute for the Baroque Studies, għax kien relatat ma’ istituti oħra barra 
minn Malta, l-idea kienet illi l-istudenti fil-livell ta’ MA u anke wara l-MA; PhD, kien 
ikollhom tagħlim f’diversi suġġetti illi flimkien kienu jsejħu l-kultura tas-seklu sittax, 
sbatax u tmintax. 

MG: Kors li jagħmel ħafna sens.  

DD: Li kien jagħmel ħafna sens u, fil-veru fatt, jiena l-ewwel ħaġa li għamilt kont bdejt 
nikteb ktieb, li issa huwa ppubblikat, it-titlu tal-ktieb li tajtu kien The Baroque Mind li hu 
ktieb oħxon qisu tip ta’ enċiklopedija fuq il-Kultura Barokka u kif gradwalment din 
għaġġnet l-Ewropa kollha u kellha konsegwenzi anke fiż-żminijiet anke ta’ wara u llum, fil-
veru fatt hemm suġġett li jissejjaħ ‘Neo-Baroque’ li huwa ispirat mill-Kultura Barokka. U 
f’dana l-ktieb attwalment, nistgħu nsemmilek il-kontenut tiegħu pereżempju. Mela l-
ewwel, x’kienet il-kelma ‘barokk’, the Dawn of the Baroque Age, it-tieni nett, ir-riformi 
reliġjużi li saru, il-Konċilju ta’ Trentu eċċetra, imbagħad fuq gwerra u vjolenza u t-toleranza 
ideoloġika. Imbagħad il-filosofi ta’ żmien il-Barokk, x’kienu jaħsbu. U mbagħad l-estetika 
fi żmien il-Barokk, x’kienet l-attitudni lejn l-estetika fi żmien il-Barokk, kienet differenti 
mir-Rinaxximent. Ir-Rinaxximent sempliċement kellu l-arkitettura Romana u kien qed 
jipprova jagħmel reżurezzjoni tagħha, u waqaf hemm. Però l-Barokk beda jara kif ħsibijiet 
ġodda, kif kienu jagħmlu r-Rumani antiki, attwalment setgħu jikkreaw mudelli ġodda 



f’dan l-aspett estetiku tal-arkitettura. Din kienet xi ħaġa interessanti ħafna. Imbagħad 
pereżempu, fuq ix-Xjenza, fuq ix-Xjenza saru ħafna invenzjonijiet ta’ Xjenza, dak iż-żmien, 
illi wara, f’perjodu aktar tard fis-seklu dsatax, dawna saru fuq mass production. 
Imbagħad kont ktibt ukoll fuq waħda mill-iktar aspetti importanti ta’ żmien il-Barokk, ix-
xenarju teatrali u l-letteratura marbuta ħafna miegħu, ħabba l-plays u xogħlijiet oħra tal-
istess qasam li kienu saru fit-teatri ta’ dak iż-żmien. It-teatru żviluppa ruħu tajjeb ħafna 
fil-perjodu Barokk, u allura l-aspett teatrali u l-istorja tat-teatru żviluppaw sewwa fi żmien 
il-Barokk. U allura, naturalment, meta nitkellmu fuq l-Institute of Baroque Studies, 
ipprova u rnexxielu, permess ta’ korsijiet. Dak iż-żmien kellna ħafna studenti li jmorru fuq 
dawn il-korsijiet, kien suċċess bħala dixxiplina ġdida akkademika. Sfortunatament, mhux 
’il bogħod ħafna, l-awtoritajiet kien dehrilhom illi, minħabba primarjament il-fatt illi kien 
ċertu lobbying anke ma’ dak li kien mgħallem f’fakultaijiet oħra; imma mhux biss; kien 
hemm ukoll problema ta’ studenti li kienu tilfu l-interess attwalment. Din mhux xi ħaġa li 
ġrat fl-Università ta’ Malta biss, attwalment kullimkien inġenerali u l-Institute for Baroque 
Studies għalaq il-bibien tiegħu. Però, mhux eżattament għalaq il-bibien tiegħu. Ġie 
integrat fil-Fakultà tal-Arkitettura, f’dipartiment ġdid li kien id-Dipartiment tal-Istorja tal-
Arkitettura. Issa dinn kienet problema għax kien ikun hemm kunflitt t’interess għax l-
istorja tal-arkitettura hija l-istorja tal-arkitettura. L-istorja tal-Barokk kienet tkopri 
ambjent ferm ikbar għax kienu jidħlu suġġetti oħra kif ġa spjegajtlek, li naturalment kienu 
relatati, raison d’etre attwalment tal-istorja tal-arkitettura fi żmien il-Barokk. Allura, 
naturalment, kien hemm ċertu differenza fid-Dipartiment tal-Istorja tal-arkitettura u fl-
Institute for Baroque Studies. Forsi dak iż-żmien ma tantx kienet apprezzata din il-ħaġa, 
imma maż-żmien jiena qiegħed ninduna li l-istorja tal-arkitettura waħedha hija ferm 
limitata għax ma kinitx interdixxiplinari, ovvjament. Illum wasalna f’sitwazzjoni fejn l-
istorja tal-arkitettura, għalkemm jiena ngħallimha b’mod interdixxiplinari, ovvjament, 
però, forsi għal ċertu nies, wasal iż-żmien illi ġiet suġġett ta’ importanza sekondarja.  

MG: Aħna poplu Barokk bħala poplu? Fil-karattru tagħna, fl-ambjent li ngħixu fih, fit-
temperament, fil-bini, fil-mod kif nesprimu ruħna. Din mistoqsija li m’għandhiex 
x’taqsam imma naf li inti tista’... 

DD: Għandna ċertu aspett u amment tal-karattru Barokk speċjalemnt inti tirrealizza 
ħafna jekk inti tmur Sqallija fejn, ovvjament, hemm ħafna iżjed similaritajiet. Fil-veru fatt, 
bħalissa qed nikteb ktieb fuq ir-relazzjoni bejn Malta u Sqallija minn ħafna aspetti.  

MG: Ġej għaliha. 

DD: U jiena naħseb illi kien hawn ktieb li nktieb attwalment li jismu The Baroque Island, 
kien hemm Conrad Thake, wieħed mill-aħjar studenti li dejjem kelli jiena, u għadu fl-
istorja tal-arkitettura, u l-Professur Conrad Thake, u llum huwa Professur ukoll, kien kiteb 
dan il-ktieb flimkien ma’ Quentin Hughes, li f’dak iż-żmien kien wasal fl-aħħar tal-karriera 
tiegħu wkoll. U hawnhekk jirrealizza li hawn ċerti aspetti tal-kultura f’Malta, pereżempju 



l-aspett teatrali, pereżempju l-aspett tan-nies kif jitkellmu, in-nies kif ċertu affarijiet 
jispjegawhom illi jfakkarni ħafna f’dak li naqraw fuq personalitajiet fi żmien il-Barokk. 

MG: Il-manifestazzjonijiet tal-festi, pereżempju. 

DD: Pereżempju. 

MG: Bqajna ntuhom boosts, intuhom is-saħħa. 

DD: Hawn Malta, il-Barokk għadu ħaġa tal-lum il-ġurnata. Inti semmejt il-festi, 
pereżempju. Però hemm affarijiet oħra. Pereżempju ċerti ċeremonji sewwa reliġjużi u 
sewwa mhux reliġjużi, kif nirranġaw l-għamara, il-vari li joħorġu fil-Ġimgħa l-Kbira, għadha 
ssir f’ħafna partijiet ta’ Spanja u Sqallija, għax aħna marbutin ħafna ma’ Spanja u Sqallija 
permezz tal-Kingdom of the Two Sicilies li kienet Sqallija. Allura, iva, naħseb il-Barokk 
hawn Malta... Fil-fatt, Fr Peter Serracino Inglott, attwalment ir-Rettur dak iż-żmien tal-
Università, kellu din il-viżjoni li jikkrea dan l-Institute for Baroque Studies u kellu raġun. 
Dak li kellu f’moħħu attwalment, qed tifhem, li jkun hemm tagħlim interdixxiplinarju fuq 
dan il-perjodu, dawn it-tliet sekli attwalment, fejn fid-dinja, anke fl-Ingilterra, għal ċertu 
żmien, attwalment li kienet Protestanta, kien hemm enfasi fuq il-kultura Barokka.  

MG: Nonostanti li inti kont aktar iffukat fit-tagħlim fl-Università, fil-kapaċitajiet tiegħek 
bħala perit, kont ukoll involut f’diversi konsultazzjonijiet fi proġetti ta’ binjiet ġodda u 
restawri prinċipali ta’ binjiet ċivili u ekkleżjali ta’ ċertu importanza nazzjonali. Mingħajr ma 
nidħlu f’kontroversji, x’inhuma l-aktar impatti ambjentali, ġeografiċi u urbanistiċi li kienu 
tassew ta’ sfida u sensitività għal dawn il-proġetti, li inti kont involut fihom? 

DD: Eħe mela. Jiena naħseb l-aktar proġett li kien tani sodisfazzjon, li kont involut fih, kien 
ir-riabilitazzjoni ta’ din il-belt, tal-Imdina, fejn dan kien twaqqaf kumitat, jiena kont iċ-
chairman tiegħu, il-koordinatur eżekuttiv kien Ray Bondin li kien għenna ħafna 
attwalment, u għamilna strateġija. Niftakar kont tajt lekċer fil-Corte Capitanale fejn 
għamilna l-elementi importanti li kellna nindirazzaw biex l-Imdina tiġi kkonservata. U 
niftakar illi l-akbar sfida li kien hemm kienet meta konna ddeċidejna li ngħaddu l-wajers 
kollha li kien hemm fit-toroq tal-Imdina illi kienu qed ikerrhu ħafna l-ambjent. Anqas stajt 
tieħu ritratt, ħafna drabi ta’ bini, minħabba dawn il-wajers li kien hemm, u aħna konna 
ddeċidejna li nagħmlu l-wajers kollha taħt l-art li kienet operazzjoni enormi għax 
naturalment riedu jsiru t-trinek fit-toroq imbagħad wara jsir il-pavimentar. Issa, apparti 
minn hekk, dan kien taw opportunità biex ninvestigaw ukoll l-arkeoloġija taħt l-Imdina. U 
konna għamilna xi skoperti attwalment, kif kienet l-Imdina fil-perjodu Kartaġiniż u 
Ruman. Wara li attwalment dana kont integrajthom, imbagħad, f’dana l-ewwel ktieb li 
kont ktibt attwalment li kienet fuq l-Imdina, ktibt fuq l-Imdina fin-nineteen ninety five. 
Jiġifieri jiena nikkunsidrah li din kienet mill-kontrabuzzjoni importanti li kont tajt biex il-
belt l-antika ta’ Malta, l-Imdina, tieħu dehra ġdida. Imbagħad, naturalment, kien hemm l-
affarijiet tal-Belt Valletta. U l-Belt Valletta wkoll saru ċertu trasformazzjonijiet illi qabel 
ma beda dan il-craze kollu għall-kummerċ, dawk ir-restaurants kollha, belt tar-



restaurants milli l-belt tal-Barokk. U naturalment, dana fortunatament ma sarx hawnhekk 
fl-Imdina, nispera li ma jsirx, imma mbagħad il-kultura ta’ riabilitazzjoni bdiet tinfirex ma’ 
Malta kollha u saru ħafna attentati siewja ta’ riabilitazzjonijiet u proġetti ta’ 
riabilitazzjonijiet, li mhux biss fuq is-swar ta’ Malta, li hija waħda mill-affarijiet il-kbar li 
tiddistingwi Malta Barokka, imma anke fi bliet bħall-Birgu, bħall-Isla, fejn qed isiru ħafna 
proġetti ta’ restawr u konservazzjoni ta’ bini li naturalment ħa jagħtu frott interessanti fil-
futur qrib.  

MG: Kont involut ukoll fil-proġett tar-restawr, tar-rinovazzjoni tal-mużew ta’ Santa Liena, 
tal-faċċata. 

DD: Iva, iva dak kien wieħed mill-proġetti li attwalment fejn... 

MG: Tiegħek kien, proġett tiegħek nimmaġina. 

DD: Iva, iva, fejn il-faċċata tal-Katidral kellha bżonn ir-restawr, u naturalment dana kien 
restawr dixxiplinat ħafna ħabba l-fatt li trid toqgħod attent, għax meta tirrestawra xi ħaġa 
inti ma tiddistruġġix l-ispirtu tal-bini, qed nuża l-kelma ‘spirtu’. L-ispirtu tal-Knisja ta’ 
Birkirkara kienet tipikament knisja parrokkjali li tirrifletti l-ispirtu tal-perjodu Barokk, is-
seklu tmintax. Naturalment, l-akbar sfida li nara li kull restawratur għandu. Dik hija d-
differenza bejn restawr u conservation, attwalment, illi restawr sempliċement tirrestawra 
xi ġebla jew xi biċċa minn tieqa jew faċċata, dak qed tirrestawra, però konservazzjoni 
għandha għan ferm akbar illi inti tara pereżempju l-faċċata kollha tal-bini u tara x’hemm 
bżonn biex tipprestiġġjah  naturalment tirritieni l-ispirtu ta’ meta nbena dak il-bini.  

MG: Ipparteċipajt f’numru ta’ konferenzi relatati mas-suġġetti tiegħek, imma bla dubju ta’ 
xejn hemm ċertu affiljazzjoni tal-interessi tiegħek ma’ Sqallija, in-naħa t’Isfel ta’ Franza, 
Spanja, Rodi. Hemm xi ħaġa partikolari li tgħaqqad dawn kollha f’daqqa, forsi Malta li 
tirrispekkja u tagħti ftit togħma ta’ dak li naraw f‘dawn il-postijiet kollha? Hemm xi 
avveniment jew konferenzi importanti li tibqa’ tiftakar u li kienu ta’ sodisfazzjon 
partikolari? 

DD: Hemm ħafna, però li nista’ ntik idea tal-gruppi attwalment. Jiena iktar lejn il-bidu tal-
karriera tiegħi, kont nattendi ħafna konferenzi għax il-Fakultà dak iż-żmien kienet membru 
tal-EAAE (European Association of Architecture Education) u daka kienu jsiru ħafna 
konferenzi kullimkien fejn jiena tawni l-opportunità biex naturalment mhux biss nara l-
arkitettura ta’ diversi postijiet sewwa n-naħa ta’ fuq tal-Ewropa u n-naħa t’isfel tal-Ewropa 
però anke biex wieħed jista’ jirfina punti importanti ta’ tagħlim fejn inti qed titgħallem jew 
tgħallem fuq l-arkitettura. U allura kont nieħu ħafna interess jien f’dawn il-konferenzi. Kif 
għidtlek il-Fakultà kienet membru ta’ din l-organizzazzjoni, illi ovvjament jiena kont 
nattendi regolarment kull sena dawn il-konferenzi. Però mbagħad kien hemm grupp ta’ 
konferenzi li kienu saru meta twaqqaf fi Sqallija ċ-Ċentru tal-Barokk ta’ Sirakuża u dan iċ-
ċentru tal-Barokk kien jippubblika kull sena ġurnal “Annali del Barocco” li ġieli jiena 
kkontribwejt fih però, barra minn hekk, kienu jorganizzaw ħafna konferenzi. Jiena wkoll 



kont immur naqra karti b’suġġetti illi jikkonċernaw lil Sqallija u lil Malta, dak iż-żmien. 
Tinsiex li l-Kavallieri kellhom kuntatti enormi ma’ Sqallija. Għidtlek, bħalissa qed nikteb 
ktieb fuq din il-materja iktar speċifika fuq ir-relazzjoni bejn ċerti personalitajiet, ċerti Gran 
Mastri illi kienu affiljati ħafna ma’ personaġġi illi kienu personaġġi kbar fl-istorja, mhux ta’ 
Sqallija biss, anke ta’ Spanja u l-Italja. Ħa jkollu ċerti riżultati interessanti. U allura, 
naturalment, naħseb dawn iż-żewġ gruppi ta’ konferenzi, waħda fil-Mediterran u l-oħra 
fin-Nordiċi, waħda ta’ natura ta’ tagħlim ta’ arkitettura inġenerali; x’inhuma l-punti 
importanti; l-oħra, speċifikament ikkonċernata mat-tagħlim u r-riċerka, għax jiena 
dejjem, l-Università, jiena dejjem kont naraha bħala post fejn inti tgħallem, però mhux 
biss tgħallem, tgħallem u kontinwament taġġorna permezz ta’ riċerka. U għadni jiena 
nemmen ħafna fiha f’dil-biċċa xogħol illi l-Università hija riċerka u hemm tagħlim. Dan l-
aħħar hemm enfasi fuq amministrazzjoni l-Università li dawn huma karti u l-karti dejjem 
idejquni jiena. Għax ovvjament, meta inti... 

MG: Jaħlulek il-ħin. 

DD: Eħe, jiena kont nikkonsidrah bħala ħela ta’ ħin. 

MG: Burokrazija. 

DD: Burokrazija u ħela ta’ ħin, mentri jiena li jinteressani huwa li niskopri affarijiet ġodda 
permezz ta’ riċerka, neżamina personalitajiet differenti fl-istorja u dana l-wirt tagħhom illi 
ħafna drabi għadu jinħass sal-lum. Illum forsi m’aħniex konxji tal-ħaġa, imma hekk hu! L-
ideat ta’ nies importanti differenti fl-istorja tal-arkitettura speċjalment fil-perjodu Barokk 
baqgħu ħafna magħna anke kif oqsma bħat-teknoloġija, pereżempju għandna l-filosofu 
Leibniz fil-perjodu Barokk li għamel ħafna invenzjonijiet li kienu l-bidu tal-kompjuters 
illum il-ġurnata u tajjeb kien qed ikun jaf il-ħsibijiet ta’ dawn in-nies u kellhom ħsibijiet 
avantgardisti ħafna li biċċiet minnhom intesew imma r-riċerka, naturalment, tiftaħlek il-
bibien biex tara eżattament x’kien qed isir.  

MG: Niġi issa għall-kontribuzzjonijiet akkademiċi f’termini ta’ pubblikazzjonijiet u studji. 
Lista interminabbli! Ħa nibda bir-riċerka storika dwar it-trasformazzjoni millenarja tal-
belt tal-Imdina.  

DD: Dak kien l-ewwel ktieb. 

MG: X’kien il-punt tat-tluq għall-konoxxenza u għarfien storku urbanistikuu tal-Imdina fil-
pubblikazzjonijiet tiegħek? Għandek il-ktieb li kont... 

DD: Il-misteri kollha li kien hemm! Ma konniex nafu ċertu affarijiet fuq l-Imdina. 
Pereżempju, ma konniex nafu li l-Imdina min waqqafha, kif kienet fi żmien ir-Rumani. 
Kienet parti minn belt ikbar ħafna li kienet tinkorporixxi (sic.) r-Rabat ukoll. Ma konniex 
nafu meta l-Imdina saret l-Imdina, meta l-belt Rumana twarrbet, iddiżintegrat u n-nies 
telqu xi mkien. Ma nafu xejn fil-kampanja. 



MG: Tajt ħafna footprints ta’ trasformazzjonijiet, f’dak il-ktieb li kont ippubblikajt fl-elf 
disa’ mija ħamsa u disgħin, jekk hux sejjer żball.  

DD: Iva iva. Anke, pereżempju, imbagħad kien hemm il-landmarks tal-Imdina, 
pereżempju, l-istili Medjevali li ddaħħlu hawn Malta. Minn fejn ġew dawn? Kollha minn 
Sqallija ġew! U min ġabhom hawn u għaliex bdew jibnu bini b’dana l-istil ġol-Imdina? Dan 
kien fit-tard Medjuevu, attwalment. Imbagħad anke fil-perjodu tal-Barokk, attwalment, 
ma kienx hawn, prattikament hawn, inqabeż għax imbagħad ġew il-Kavallieri, 
naturalment, u kellna x’ġara fl-Imdina qabel it-terremot tal-elf sitt mija disa’, tlieta u 
disgħin li ddistruġġa partijiet kbar minn Sqallija u affettwa hawn Malta, il-Katidral 
pereżempju, kellu jerġa’ jinbena għax kien bini antik ħafna u kien in parte collapsum, kien 
prattikament f’rovina. 

MG: Fraġli. 

DD: Parti minnu. 

MG: Imma tassew it-terremot tal-elf sitt mija, tlieta u disgħin biddel il-konfigurazzjoni tal-
qalba tal-Imdina, biddilha? Ittrasformaha wara, kellha tiġi ttrasformata? 

DD: Iva, iva. 

MG: Ġiet ritrasformata. 

DD: Iva. Mela dana l-parti tal-Imdina li ġiet affettwata ħafna mit-terremot kienet il-parti 
fejn kien hemm blat dgħajjef relattivament, voldieri, jiġifieri l-parti tal-Lvant tal-Imdina, 
prattikament, qed ngħidu Villegaignon Street, attwalment. Il-parti l-oħra, ħafna bini 
Medjevali kellhom ħsarat imma baqgħu hemm. Fil-fatt għadna ngawduhom illum. 

MG: Il-parti t’isfel, biex ngħidu hekk, għadha, bejn wieħed u ieħor... 

DD: Eħe. Tant u hekk illi ħafna turisti jgħidulhom Medieval Mdina, meta fil-vera fatt jiena 
ngħidilhom Baroque Mdina għax il-parti l-kbira tal-Imdina reġgħet inbniet kollha f’diversi 
partijiet wara t-terremot minħabba l-ħsara kbira li saret fit-terremot. Pereżempju, il-
Katidral kellu jerġa’ jinbena mill-ġdid. Però x’ġara? Meta Lorenzo Gafà bena l-Katidral il-
ġdid, li diġà kien hemm idea għall-Katidral il-ġdid, għax kien hemm mudell attwalment li 
kien ġie ppreżentat lill-Kapitlu qabel it-terremot, però wara t-terremot, naturalment, sar 
neċessarju li jerġa’ jinbena, biex nagħti eżempju. U meta Lorenzo Gafà għamel il-pjanta 
tal-Katidral il-ġdid, ovvjament, dak iż-żmien, il-Kapitlu kien influwenzat ħafna x’kien qed 
isir barra minn Malta, il-bini monumentali tal-Barokk, attwalment, ix-xenografija tal-bini, 
u meta nbena l-Katidral il-ġdid, ġie immedjatament irrealizzat li l-parti ta’ quddiemu u tal-
ġenb tiegħu kienet żgħira wisq u allura inti ma stajtx tieħu ritratt tajjeb tal-faċċata li kienet 
kontra l-filosofija Barokka tal-arkitettura. U allura, bil-mod il-mod, dik il-parti tal-Imdina 
ta’ madwar il-Katidral inbidlet. Imbagħad inbena dak li llum huwa s-Seminarju, li kien 
seminarju attwalment tal-Isqof, il-Palazz tal-Isqof, bini ieħor meta nfetħet il-pjazza fi 
żmien wara li ġew il-Franċiżi, attwalment. Voldieri, dik il-parti tal-Imdina nbidlet 



kompletament u saret iktar tixbah ħafna dak li tara jekk tmur, pereżempju, f’belt Medjevali 
fi Sqallija illi nbidlet ġo belt Barokka minħabba ċerti spazji li ġew ikkreati.  

MG: Pereżempju? 

DD: Pereżempju, Sirakuża għandek ħafna bini Barokk u spazji Barokki li kienu riżultat ta’ 
trasformazzjoni simili, però kien hemm ħafna aktar bliet anke fil-kampanja. Issa, meta 
niġu għall-Imdina, kien hemm ħaġa oħra, il-palazz illi sar il-Palazz tal-Gran Mastru 
Vilhena, kif tidħol fl-Imdina, kien jesiġi twaqqigħ sħiħ. Vilhena kien Gran Mastru li jemmen 
ħafna fil-Barokk, ma kienx jimpurtah jekk iwaqqa’ fdalijiet antiki, bħall-entratura l-qadima 
mnalla għandna tpinġija tagħha minn bniedem li pinġieha qabel mal-arkitetti ta’ 
Mondion, ta’ Vilhena li kien Franċiz. Mondion waqqa’ kollox biex jibni l-palazz il-ġdid li 
għadna naraw illum. Fuq, però, hemm sisien li kienu diġà pedamenti fondi ħafna li diġà 
kienu hemm. U allura dik il-parti tal-Imdina wkoll, tal-entrata, ukoll inbidlet radikalment. 
Il-fortifikazzjonijiet, pereżempju, ukoll inbidlu għax qabel kienu żewġ ħitan ta’ data 
Biżantina li mbagħad ġew żviluppati mill-Għarab, però l-fortifikazzjonijiet, kif narawhom 
illum, huma riżultat tat-tibdiliet li saru mill-Gran Mastri Vilhena u De Redin; qablu 
attwalment; fejn naturalment biddlet il-konfigurazzjoni tal-fortifikazzjonijiet ukoll. 
Voldieri dawn kienu interventi kollha li saru fil-perjodu Barokk fl-Imdina. Biddlet l-aspett 
tal-Imdina, u niftakar kont ktibt artiklu “Dichotomy between Medieval and the Dichotomy 
between Mdina and the Medieval and the Baroque Mdina” minħabba dina l-biċċa xogħol, 
minbarra ċertu infrugements li saru fl-interjuri sewwa ta’ bini, sewwa fil-Katidral, 
pereżempju. Qed niftakar dak l-apparat tal-effimera li jintrama fil-Ġimgħa l-Kbira li għadu 
jintrama kull sena. 

MG: Is-sepulkru. 

DD: Ta’ Pietro Paolo Troisi, li kien l-arkitett tal-Muniċipju tal-Imdina fi żmien Vilhena u kellu 
ċertu rwol ukoll biex jgħin lil Mondion ukoll fil-ħidma tiegħu f’din il-belt u, naturalment, 
allura nistgħu ngħidu li fis-seklu dsatax, imbagħad għax ġew l-Inġliżi, naturalment, l-
Imdina kienet ġa mibdula minn belt Medjevali għal belt Barokka. Xi ħaġa oħra, 
pereżempju, li sar, kien x’ġara fil-parti tal-Imdina fejn illum hemm il-Fontanella, fejn naraw 
li hemmhekk kien hemm sinagoga antika li mbagħad, Lhudija, imbagħad sar il-monasteru 
ta’ Santa Skolastika, imbagħad dan twaqqa’ kollox u saret l-esplanade illi nafu llum. 
Voldieri, anke hemmhekk saru tibdil radikali, minbarra bini ta’ żmien l-Inġliżi li saru 
jiffronteġġjaw (sic.) il-veduta sabiħa tal-Imdina dak iż-żmien.  

MG: L-Imdina ltqajt mal-mibki Monsinjur Ġwann Azzopardi li nassumi li inkoraġġiek 
tkompli tirriċerka anke tal-Arkivji tal-Katidral. Għandek xi memorji dwar iż-żmien tiegħek 
fir-riċerka fl-Arkivji tal-Katidral? 

DD: Ħafna! Għax Dun Ġwann kien ħabib tiegħi ħafna. Ġieli konna niltaqgħu fil-Katidral, 
jiena mdawwar bil-manuskritti u nfittex u niftakar darba meta skoprejt dokument li qal 
ċarament li l-Palazz Maġistrali ġie... inbiddel fi żmien il-Gran Mastru Vilhena mill-arkitett 



Mondion, speċifikament miktuba l-ewwel darba li sibt bil-miktub, attwalment, li t-tibdilet 
hemm barra saru minn... 

MG: Miscellanea 60. 

DD: Kif? Hekk hu! U niftakar Dun Ġwann kien eċċitat ħafna meta kont sibt dan, u kien ġie 
ħdejja. Jiena u Dun Ġwann kellna relazzjoni tajba ħafna. 

MG: Dak iż-żmien l-Arkivji kien fil-Mużew. 

DD: Dak iż-żmien l-Arkivji kien fil-Mużew. 

MG: Mhux fis-sede. 

DD: Eżattament, eżattament. Niftakar ukoll kien hemm studjużi oħra li kienu ħbieb tiegħi 
kollha, li kienu jirriċerkaw fl-arkivji hemmhekk, u konna niltaqgħu hemmhekk. Meta kont 
inkun hemmhekk, ġieli kien ikun hemm huma wkoll. U jiena, dan ix-xogħol ta’ riċerka, 
għadni ħafna ppassjonat fuqha (sic.), li dejjem issib xi ħaġa tajba. Ara din hawnhekk, din, 
ħadd ma kien jafha qabel. Min kien... miktuba qabel għaliex? Speċi dan in-knowledge 
kollu baqa’ moħbi. U dan jinteressani ħafna illi, eventwalment, jiena nixtieq illi nikteb xi 
ħaġa fuq l-istorja tal-arkitettura Barokka hawn Malta. U dan nixtieq nagħmlu attwalment, 
qed nagħmlu bil-mod ħafna, dejjem insib affarijiet ġodda, forma ta’ appendiċi dal-ktieb. 
U nixtieq nagħmlu attwalment dal-ktieb kemm jista’ jkun malajr. Però, naturalment dax-
xogħol ta’ riċerka jieħu ħafna żmien, il-kitba tieħu ħafna żmien, ir-reviżjonijiet jieħdu ħafna 
żmien u mhux biss riċerka hawn Malta imma anke riċerka barra minn Malta. Pereżempju 
jiena, waħda mir-riċerki kbar li għamilt, tmur oltre minn Malta, meta kont studjajt għall-
PhD, ir-riċerka li kont għamilt fuq il-kontribut tal-Ordni Ġiżwiti għat-tagħlim tal-arkitettura 
militari.  

MG: Ġej għaliha. Fil-fatt kellek interess partikulari jew nies sinonimi jew ewlenin li ħallew 
impatt fuq l-arkitettura Barokka f’Malta, semmejt lil Charles Francois de Mondion, 
Romano Carapecchia u oħrajn ta’ kontribut Ġeżwitiku meqjusa fost l-aqwa skulari ta’ dan 
il-perjodu tant rikk. 

DD: Eżattament issa, din il-biċċa xogħol tal-Ġiżwiti ħaditni f’arkivji barra minn Malta 
ovvjament għax il-Ġiżwiti kienet ordni internazzjonali. Però, bdiet imħabba l-fatt li jiena 
skoprejt, at one point, illi kien hemm kors tal-Ġiżwiti fil-Kulleġġ t’hawn Malta illi twaqqaf 
fi żmien il-Gran Mastri, fejn il-Gran Mastri riedu jagħtu tagħlim fuq il-matematika kif kienet 
qed tiġi applikata kullimkien. Dan kien il-kontribut kbir tal-Barokk, kif kienet tiġi implikata 
kullimkien għad-disinn tal-fortifikazzjoni. Dan kien iż-żmien fejn il-logaritmi, pereżempju, 
ġew ivvintati fil-matematika u, naturalment, id-disinn ta’ fortifikazzjonijiet minn ħaġa 
bħalma kienet fir-Rinaxximent, aċċidentali u primittiva, fil-Barokk saret eżerċizzju 
sofistikat ħafna bbażat fuq formoli Matematiċi. Issa l-Ġiżwiti waqqfu kors hawn Malta 
għall-fatt li l-Gran Mastri riedu jgħallmu d-diriġenti tas-suldati tagħhom u l-arkitetti hawn 
Malta u l-periti hawn Malta fuq din il-materja minħabba l-fatt illi Malta kienet 



fortifikazzjoni waħda kontra l-biża’ ta’ invażjoni Ottomana illi baqgħet hawnhekk għal tul 
tas-seklu sbatax kollu; imbagħad bdiet tmajna fis-seklu tmintax, u hawn bdiet l-
investigazzjoni tiegħi hawn, jiena. U meta jiena skoprejt illi kien hawn ħafna skejjel tal-
Ġiżwiti fl-Ewropa, primarjament fi Spanja, l-Italja, iżda mhux biss, anke fl-Amerika Latina, 
fejn il-Ġiżwiti kienu qed jgħallmu ħafna drabi, kienu kkritikati għal dil-biċċa xogħol, kienu 
qed jaħdmu ħafna fuq l-applikazzjoni matematika għall-bini ta’ fortifikazzjoni, 
naturalment. Dan jiena, dan bdejt nieħu ħafna interess fiha dil-biċċa xogħol għax jiena 
ovvjament bniedem fejn tgħallimt mal-Ġiżwiti u kien iħossni xi ħaġa stramba li l-Ġiżwiti 
Marija Santa kienu involuti fl-arti tal-gwerra. Hemm ċertu kontradizzjoni. Però, permezz 
tal-matematika, ovvjament, waqqfu dawn l-iskejjel, fejn waħda (sic.) mis-suġġetti, u kitbu 
kotba, ħafna kotba, waħda (sic.) mis-suġġetti kienet preċiżament il-matematika 
applikata għall-arti tal-gwerra, għall-fortifikazzjonijiet. U sibt ħafna teżijiet li kienu kitbu 
fuq din il-materja biex jużawhom f’dawn l-iskejjel tal-matematika, huma kienu 
jgħidulhom skejjel tal-matematika, illi twaqqfu fil-postijiet importanti kollha fl-Ewropa u 
anke lil hinn mill-Ewropa. U dana rriżulta, ovvjament, fit-teżi tiegħi tad-dottorat, li wara 
irnexxieli nikkonvinċi lill-Brill, waħda mill-aktar publishing houses importanti dak iż-
żmien, biex naturalment jippubblikawli dan il-ktieb wara ċertu reviżjonijiet bħalma jsir is-
soltu, u issa ġie ppubblikat.  

MG: Proset! Tajt ukoll, ġa għidt diġà qabel, kontribut fl-iżvilupp tat-trasformazzjoni storika 
tal-Belt Valletta b’diversi xogħlijiet u kotba prestiġjużi. Ippermettili nistaqsik biex f’żewġ 
sentenzi tfissrilna l-uniċità tal-Belt Valletta. X’jagħmilha unika, fil-qosor ħafna? X’inhi l-
uniċità? 

DD: Din hi domanda naqra diffiċli. Ma nistax ngħid illi l-Belt hija unika għax għandha dik 
il-forma, li tagħlaq paralleli, gradilja, għax hawn bliet oħra li nbnew hekk, speċjalment fl-
Imperu Spanjol. Ma nistax ngħid li kien il-bini, għax il-bini, attwalment, tal-ewwel Belt 
Valletta, kien bini awster ħafna, kważi kważi bini li jista’ jixxiebah ħafna mal-perjodu tar-
Rinaxximent Taljan, il-Manneriżmu. Però, li ġara huwa li wara l-elf sitt mija, il-Kavallieri 
ġabu Malta aktar nies, attwalment, li kienu landmarks li bdew jittrasformaw il-bini tal-
ewwel Valletta ġo bini, palazzi, knejjes, illi kienu u saru knejjes Barokki. L-ewwel wieħed, 
pereżempju, li kont ktibt fuqu hu Francesco Buonamici li kien l-ewwel wieħed li introduċa 
l-Barokk, mhux biss fil-Belt Valletta anke, pereżempju, kien strumentali biex jibni l-Knisja 
tar-Rabat, il-Knisja Parrokkjali tar-Rabat. It-tieni wieħed, pereżempju, kien Braundel li 
kien Franċiż, li fost waħda mill-aktar bini sinifikattivi tiegħu hi l-knisja ġo Triq ir-Repubblika 
l-Belt, li hija l-Knisja ta’ San Franġisk, araw l-interjur ta’ dik il-knisja, hija differenti ħafna 
mill-knejjes li kien hemm qabel. Għandna l-Carapecchia wkoll li kien bagħtu hawnhekk 
il-Papa biex jinvestiga l-kwistjoni ta’ nuqqas ta’ ilma hawn Malta, jinvestiga l-bjar u l-
conduits li kien hawn tal-ilma għall-Belt Valletta, però Carapecchia wkoll, daħħal it-tip ta’ 
Barokk ta’ Carlo Fontana għax hu kien tgħallem Ruma fl-Accademia di San Luca taħt 
Carlo Fontana u daħħal il-Barokk sofistikat kważi Klassiċiżmu attwalment ta’ tard Barokk 
ġo Ruma, hawn Malta. U Carapecchia bena ħafna bini, attwalment, iddisinja bini ġo 



Valletta u biċċiet ta’ bini, ġo bini sofistikat tal-perjodu tard Barokk ta’ Ruma. Għax hu kien 
Ruman, attwalment. Dan biex insemmi xi ftit. Kien hemm arkitetti oħra.  

MG: Għandek titlu ta’ paper li lili personalment qanqalli ċertà kurżità għall-konoxxenza 
aktar mill-qrib tal-irħula tagħna: “The Impact of the Baroque Church on the Development 
of the Maltese Village”. Lil hinn mill-istudji tal-bliet: il-Belt Valletta, l-Imdina, il-Kottonera, 
li dwarhom għandna diversi, kemm fil-verità għandna dover li napprofondixxu dwar l-
iżvilupp u trasformazzjoni tal-irħula? Kif ittrasformaw l-irħula Maltin? Biex insiru nafu, kif 
iffurmaw u ssawru mal-knejjes priniċipali tal-lokal? Naħseb li s’issa dawn l-istudji 
għadhom fuq bażi superfiċjali. Hemm bżonn naħseb.  

DD: L-irħula kollha, oriġinarjament, kellhom aspett Medjevali. B’toroq forma ta’ labirint, 
però, wara l-Konċilju ta’ Trentu, wara illi Carlo Borromeo kiteb il-famuż ktieb Instructiones 
Fabricae, fl-elf ħames mija sebgħa u sebgħin, hawn Malta bdiet ix-xewqa illi ħafna knejjes 
antiki prinċipali fl-irħula Medjevali li kellna hawn Malta; u dan kien kawża taż-żieda fil-
popolazzjoni wkoll li ġew mal-Kavallieri; isiru minflok f’dawn il-knejjes antiki, knejjes 
ikbar. Mhux biss ikbar, ikbar u li kienu bbażati fuq il-prinċipji ġodda Barokki li ġew 
introdotti fil-Konċilju ta’ Trentu. Issa immaġina din is-sitwazzjoni inti, trid tikklearja ċertu 
bini fiċ-ċentru tal-villaġġ, flokha, floku dan il-bini kollu tibni knisja kbira. L-enfasi fuq il-
faċċata li kien ikollha, ovvjament, faċċata bħalma kien qed jiġri f’ħafna bliet Taljani u 
villaġġi Taljani, faċċata illi kien kellha ċertu impatt tgħid, “Aħħ! Xi ġmiel! Għandna knisja 
ġdida hawnhekk, x’differenza!” U naturalment, din kienet parti mill-politika tal-isqfijiet ta’ 
Malta wkoll illi l-villaġġi kollha li jiġu adornati b’dawn il-knejjes ġodda. Allura, meta inti 
titkellem fuq it-trasformazzjonijiet Barokki fil-villaġġi ta’ Malta, minn hawnhekk trid tibda. 
Trid tibda x’ġara fiċ-ċentru tal-villaġġ meta nbdew dawn il-knejjes parrokkjali li żdiedu 
maż-żmien fil-kobor u fid-dettalji arkitettoniċi fil-faċċati tagħhom, però anke fl-interjur. 
Fil-veru fatt, anke l-Knisja Konventwali tal-Belt Valletta, il-Knisja tal-Kavallieri, 
oriġinarjament, kienet qisha kaxxa tal-injam, tal-ġebel, skużi. Imma wara li ġie Buonamici 
u tpoġġa fl-inkarigu biex jibda jaltera l-interjuri tal-knisja, saret il-knisja eventwalment 
Barokka kif nafuha llum. Biex imbagħad Preti, naturalment, pinġa dak l-affresk kollu, u 
jekk tidħol San Ġwann illum, inti dieħla fl-aqwa patrimonju Barokk li għandna hawn 
Malta. U warajh hemm l-interjur tal-Palazz Maġistrali, li bil-mod qed jiġi rrestawrat, kif qed 
naraw. 

MG: Din il-ġimgħa stess. 

DD: Fil-veru fatt, naraw li dan il-proċess, attwalment, beda jinfirex kullimkien hawn Malta, 
u Għawdex ukoll. Għawdex f’perjodu naqra aktar tard imma wkoll l-istess ħaġa: għandna 
l-Knisja ta’ San Ġorġ, għandna l-Katidral ta’ Lorenzo Gafà, il-Matriċi, eventwalment. Dawn 
kollha kienu l-catalysts li bdew juru x’kien il-valur tal-Barokk hawn Malta fis-seklu 
tmintax. U naħseb dana qed... irrispondejtlek id-domanda tiegħek biha. Naturalment, 
imbagħad hemm id-djar ’l hawn u ’l hinn, id-djar il-kbar, għax imbagħad ċertu nies, 
ovvjament, li kellhom il-flus anke dak iż-żmien, kienu jridu djar ikbar u ġieli kienu jieħdu 



żewġt idjar u flokhom jibnu qisu tip ta’ mansion, imbagħad, palazz żgħir. U anke bdew 
jinbnew palazzi fil-kampanja għal dawn in-nies u nobbli Maltin ta’ dak iż-żmien illi bdew 
jaraw il-ħtieġa, bħalma kien qed jiġri kullimkien, anke fi Sqallija, bdew jaraw il-ħtieġa li 
jkollhom dar oħra fil-kampanja.  

MG: Dik il-villeġġjatura kienet, mhux fejn il-baħar.  

DD: Dik kienet il-villeġġjatura mhux fejn il-baħar, għas-sempliċi raġuni li n-nies kienu 
jibżgħu mill-baħar. Qatt kien hawn xi raid ta’ xi vapuri Ottomani jew pirati mill-parti ta’ fuq 
tal-Afrika. Dan kien periklu reali, kienu jibżgħu ħafna minnu, allura aħjar inti jkollok 
villeġġjatura naqra ’l bogħod mill-baħar fejn inti tista’ taħrab f’każ ta’ event ta’ dan it-tip. 

MG: L-aħħar mistoqsija. It-tħassib tiegħek vis-à-vis l-awgurju għall-urbanistika illum, għal 
Malta ttrasformata; aħna qed ngħixu fis-seklu għoxrin, wieħed u għoxrin. X’inhi l-viżjoni 
tiegħek? X’inhu l-ħsieb ġenerali tiegħek ta’ dak li qed ngħixu fih madwarna llum? Dan il-
patrimonju sabiħ tant li semmejna vis-à-vis  dak li qed nagħmlu.  

DD: Mela, il-ħsieb tiegħi huwa dan. Naqra diżappuntat to put it mildly. Għaliex? Għax 
jiena kont preżenti fit-taħditiet li kienu saru fil-bidu nett meta twaqqfet il-Planning 
Authority, u l-Planning Authority, meta twaqqfet, ċarament kellha tir to improve the quality 
of life hawn Malta.  

MG: Għaliex l-urbanistika timmeljora l-mod ta’ kif tgħix? 

DD: Iva, jekk tkun urbanistika tajba, iva. Jekk tkun urbanistika haphazard, mingħajr 
kontroll u mingħajr l-ebda mod ta’ dixxiplina... 

MG: Ħsieb. 

DD: Ovvjament, l-effett huwa l-kuntrarju. Issa, jiena nammetti l-fatt li llum il-ġurnata, 
dawn l-appartamenti kollha li qed jinbnew u l-vilel li qed jinbnew għandhom ċertu, ċertu 
gost estetiku, individwalment. Imma meta tpoġġi kollox flimkien, ma nistax ngħid l-istess, 
attwalment. Hemm bżonn t’ordni, hemm bżonn ta’ dixxiplina, hemm bżonn ta’ ħsieb fuq 
il-piż fuq l-infrastruttura, hemm bżonn kontroll fuq dawn l-iżviluppi turistiċi li ċarament l-
għan prinċipali huwa finanzjarju, u naturalment, jekk tgħidli, “X’ħa jkun ir-rizultat?” 
Ngħidlek, “Ma nafx.” Però l-awgurju mhux tajjeb.  

MG: Inti studjuż tal-arkitettura, urbanistika, militari, Medjevali, Barokka, tal-perjodu 
Inġliż. Il-bini tal-lum ħa jkun studjajt fil-ġenerazzjoni futura? Il-bini tal-flats, hotels, mitejn, 
tliet mitt sena oħra, dan ħa jkun awgurju għall-istudju ta’ dak li qed niżviluppaw illum? Ħa 
nistudjawhom, ser ikun hawn art historians, periti li jiġu jistudjaw blokk flats? X’taħseb? 
Ma naħsibx... 

DD: Mela, mhux daqshekk sempliċi din id-domanda, ħa ngħidlek. Mela, ħa naraw x’ġara 
fl-istudju tal-arkitettura moderna llum il-ġurnata, barra minn Malta, inġenerali, qed 
tifhem? Għax ħafna minn dawn il-problemi, anke barra minn Malta, qed isiru. 



Naturalment, barra minn Malta hemm skala ikbar allura huma inqas ovvji. Però x’qed 
jiġri? Ħa naraw ktieb tipiku fuq l-istorja tal-arkitettura moderna li l-istudenti għandhom u 
jaraw, naturalment. X’tagħmel inti? Mela, nitkellmu fuq arkitetti individwali, nibdew bil-
bidu tas-seklu dsatax: Van Der Rohe, Corbusier, pereżempju, imbagħad tmur illum il-
ġurnata: Renzo Piano, pereżempju, u tant oħrajn. U huma x-xogħol ta’ dawn l-arkitetti li 
jiġi studjat. U dina mhix it-totalità tal-arkitettura ta’ dak iż-żmien. Mela, fil-Barokk, jekk, 
pereżempju, tistudja wieħed mill-arkitetti l-kbar tal-Barokk, Bernini jew Borromini, 
nistgħu ngħidu li dan ix-xogħol tagħhom kien jirriffletti inġenerali l-kultura arkitettonika ta’ 
dak iż-żmien, li kienet marbuta ma’ skultura u pittura. 

MG: L-iskola Berninjana jew l-iskola Borrominjana. 

DD: Illum ma nistgħux nagħmluha dik il-biċċa tax-xogħol. Ma tistax tgħid li Corbusier, 
pereżempju, għamel xi ambjent, imma ambjenti speċifiċi. Però ma nistax ngħid, 
pereżempju, li l-arkitettura ta’ post hija l-arkitettura Corbusjana, għax tant kemm hemm 
nies oħra involuti mingħajr rażan, mingħajr dixxiplina, li aħna ma nistgħux aħna 
niġġeneralizzaw. Nistgħu nitkellmu fuq x’għamel bniedem però ma nistgħux nitkellmu fuq 
x’sar dak iż-żmien fl-istess ambjent. Għandna, pereżempju, il-każ ta’ Ruma. Ruma 
ovvjament, belt storika saffi fuq saffi, però jekk tmur fid-dintorni ta’ Ruma, kif ġieli naraw 
fuq it-televixin, għandna bini anonymous bħalma jiġri hawn Malta, illi ma nafx l-arkitett 
min kien, jekk ma nfittixx, ovvjament. Ma nistgħux ngħidu illi dak huwa bini bħalma 
nistgħu ngħidu li Ruma tas-seicento kienet il-kultura ta’ Bernini jew il-kultura ta’ 
Borromini jew, pereżempju, Torino, l-arkitettura ta’ Juvarra jew ta’ Guarini, ma nistgħux 
ngħidu hekk. Voldieri bil-Malti, illum il-ġurnata, il-kuntrast ma’ kien x’jiġri fil-perjodu 
storiku għandna kwistjonijiet kbar, kontroversjali ta’ nuqqas ta’ dixxiplina. U dan, 
attwalment, għalhekk qed ngħidlek ma nistax ngħidlek x’ser jiġri jiena. 

MG: Pereżempju tara lok, jimmerita ’l quddiem li Tas-Sliema tiġi studjata daqskemm ġiet 
studjata l-Imdina, jew Buġibba tiġi studjata? 

DD: Iva, però wara li jitwaqqa’ ħafna bini Tas-Sliema li kienu eżempji sbieħ ta’ perjodu 
Inġliż tal-Art Noveau. Għandna l-Balluta baqa’ waħda minnhom. pereżempju.  

MG: Bini ta konvenjenza twaqqa’, terġa’ tibni, twaqqa’. 

DD: Issa naturalment, ovvjament, l-art Tas-Sliema tiswa ħafna flus. Ovvjament, jekk inti 
kuntrattur tixtri biċċa erba’ jew ħames djar antiki, twaqqagħhom dak iż-żmien; għax l-Art 
Noveau ma kienx pproteġut, għax dak ma kienx arkitettura tal-Kavallieri; u flokhom tibni 
blokk flats. U biż-żmien dawn il-blokk tal-flats ħa jitilgħu aktar u aktar fil-għoli mingħajr 
wieħed ma jista’ jimmaġina x’jiġri dwar parkeġġ tal-karozzi, għax meta għandek blokk flats 
in-nies tagħhom, kulħadd b’waħda, tnejn, tlieta karozzi u mingħajr ma wieħed jikkonsidra 
l- ... 

MG: L-infrastruttura. 



DD: Le le, iż-żieda fuq l-infrastruttura, fuq il-pajpijiet, l-elettriku, pereżempju. Qed tifhem? 
Il-load, iż-żieda fuq il-load hija enormi. U allura, naturalment, ir-risposta għad-domanda 
tiegħek, jekk inti ħa tgħidli x’ħa jiġri, ngħidlek, ma nafx. Però inkwetat.  

 

 


